序二

詩之由來遠矣！葩經楚騷外，若漢魏六朝，若宋元明清，代有作者，蓋不可一二數。民國以來，大興新體詩，顧新體詩無韻腳、無聲調，猝觀之與白話文無以異，識者病之。余友濟南李君炳南，新人也，顧不喜新詩，日取漢魏六朝隋唐諸大家吟誦而玩索之，宋以下蔑如也。所著雪廬吟草，出以示余，余讀之樸而不鄙，質而不俚，近體詩逼近少陵，而古體則浸淫六朝，以漸入漢魏人之室，令弟實美為之註，軒豁呈露，蓋得之炳南指授者為多。嗚呼！盡之矣。或曰炳南詩果純粹無疵乎？曰不然，杜失之滯，李失之滑。炳南何人，焉得而無疵？疵何在？曰欠渾。炳南才高而志銳，下一字必取其峭，出一語必欲其奇，用力太過，乃少從容自得之致。此亦事之有必然者，倘由此而進之，矜平躁釋，怡然渙然，以蘄古作者之林，尤余之所厚望也，夫是為序。

